
ሙታን ስለ ትንሳኤ ማውራት አይችሉም 

 

ሰላም አሲምባዎች፣ 

 

ይህች አጭር ማስታወሻ ‘የትንሳኤ ጥሪ’ በሚል የተለመደውን ፀረ ኢህአፓ ዘመቻ አዛኝ በሚመስል መልኩ 

ይዞ የቀረበውን ፅሁፍ በድረ ገፃችሁ ላይ መውጣቱን የሚመለከት ነው።  

ፅሁፉ በይዘቱ በቅርቡ የኢህአፓን አርማ ይዞ የወጣው ‘የሰማእታት ጥሪ’ በሚል ርዕሥ የተበተነው ፅሁፍ 

ቀጣይ መሆኑ ነው ( ለምን ያኛውን ፅሁፍ እንዳላወጣችሁት ግልፅ ባይሆንም)።  ያም ብቻ ሳይሆን ፅሁፉ 

ድርጅቱን ለማፍረስ በገሃድ የተካሄደውና  የከሸፈው አስፀያፊ የአንጃ ዘመቻ ቀጣይ መሆኑም ነው ። አዲስ 

ነገር ቢኖር ይኼኛው አርማ የለውም።  ከ ‘እርማት’ እንቅስቃሴ ወደ ‘ትንሳኤ’ ተሸጋግሯል! ነገ ምን ርዕስ 

እንደምንሰማ እንጠብቃለን። ስለፅሁፉም ሆነ ስለባለቤቱ ብዙ ማለት ቢቻልም ለዚህ የታሪክ አተላ 

ጥርቃሞ ቦታ መስጠት ከመሆኑም በላይ የድርጅት ህግና ደንብ ያልገዛው፣ የብዙሀንን ድምፅ የረገጠ፣ 

ያልታረመ የአንጃና የሙታን ስብስብ ስለ ሰማእታት፣ እርማትና ትንሳኤ ለማውራት የሞራል ሥልጣኑን 

ካጣ አመታት መቆጠራቸውን ከዘነጋው ማስታወስ እንገደዳለን።  ኢህአፓ አእላፋት የተሰዉለት፣ አባላቱ 

ከህይወት አብልጠው በቅንአት ከማንኛውም አይነት ተኩላ የሚከላከሉት የህዝብ ቅርስና የሀገር አለኝታ 

እንጂ ማንም ማንዘራሽ የፖለቲካ አለሌ ሲያሻው ለሽያጭ ሊያቀርበውና ሊያፈርሰው፣ ሳይሆንለት ተመልሶ 

ዘው የሚልበት ባለቤት አልባ መሸታ ቤት አይደለም። ሌላው እነዚህ ጉዶች ማወቅ የማይፈልጉት አስቂኝ 

ጉዳይ ድርጅቱ መፍረስ አለበት ብለው አጓርተው ከሸፈቱ በኋላና በድርጅቱ ላይ ይሚችሉትን ያህል 

ወንጀል ሲፈፅሙ ከከረሙ በኋላ አልሳካ ሲላቸው ‘አለንበት’ ‘ድርጅታችን ነው’ የሚለው ድርቅናቸው 

አይደለም በኢህአፓ በኢሰፓና በኢዴፓም የድርጅት ህግ የሚታሰብ አይደለም። ከኢህአፓም ሆነ ከታሪኩ 

ጋር ተቆራርጠዋል። ህግ ያለበት ሀገር ሆኖ ሁኔታው አልፈቅድ ቢላቸው እንጂ ከመሀላቸው ብዙ የሰይል 

መንበር ባሻዎችን ብዙ ብርሀኑ ደቡሮችን እናይ ነበር።   

በመጨረሻም ኢህአፓ ፅሁፍ ተብዬው ሊያወራ እንደሞከረው ‘ትንሳኤ’ አያሻውም ህያው ነውና። 

የማጥፋት ዘመቻውም መሰረታዊ ምክንያት ህያው መሆኑ ነው። ቢሞትማ ይህ ሁሉ የማጥፋት ርብርቦሽ 

ለምን አስፈለገ? ኢህአፓ እየታገለ ነው ያለፈ ትዝታ አይደለም። ኢህአፓ ‘ተከፋፍሏል’ የሚለው ጩኸት 

የአንጃን ህልውናና ወንጀል ለመደበቅ የተፈጠረ ማምታቻ ብቻ ነው።    

 

ሞት ለአፍራሽ አንጀኞች! 

ድል ለህዝባችን!! 


